
Afrikaren arma eta ahotsa 

Femi Kuti musikari nigeriarrak 'Africa Shrine' disko berria aurkeztuko du gaur Gasteizen 

MIKEL LIZARRALDE - DONOSTIA 

Femi Kuti (Lagos, Nigeria, 1969), Fela Kuti musikari eta buruzagi politiko nigeriarra izan zenaren semea, Euskal Herrira itzuliko da gaur Africa shrine diskoa aurkeztera. Uztailean Donostiako Jazzaldian eta orain dela hilabete eskas Miarritzen izan ondoren, azken urteotan kontzientzia politiko afrikarraren sustatzaile bihurtu den musikariak Gasteizen joko du gaur, Azkena aretoan. 

Abeslari eta saxofoi jotzaile ez ezik, Femi Kuti politikaria da. Ez horretan jarduten duelako, baizik eta Afrikak bizi duen egoera politiko eta sozialaren enbaxadore nagusia bihurtu delako; bai bere kontinentera begira, bai Europan eta AEBetan. Afrikaren miseria eta agintarien ustelkeria salatzea dira bere zereginetako batzuk, eta bere aita bezala, agintarien zerrenda beltzean egon da askotan: «Afrikarekin zerikusia duen orok kezkatzen nau. Nire musikak bidegabekeriez, ustelkeriaz, pobreziaz eta gaixotasunez hitz egiten du». Kutik agintariei leporatzen die horren errua: «Klase politikoak bakeaz eta maitasunaz hitz egiten du, baina, aldi berean, sistema ustel bat mantentzeko lan egiten du».Hamaika urterekin bere aitaren Egipto 80 taldeko kide bihurtu zenetik, Kutik barne-barnetik bizi izan du Afrikaren, eta bereziki, Nigeriaren egoera, eta hogei urtean hobera ordez, txarrera egin duela deritzo. «Nire herrialdea gero eta okerrago dago. Nigeriaren ustezko aberastasuna mito bat da kaleko jendearentzat, botikak erosteko dolar bat izatera ere ez baita iristen gehiengoa», azaldu du. Borroka bihurtu da Femi Kutik bidegabekeriaren kontra aurkitu duen tresna bakarra, eta azaldu duenez bide beretik segituko du. Hori dela-eta, bere emanaldietan Music as a weapon (Musika arma gisa) da gehien errepikatzen den leloa.Afrikako agintarien ustelkeriaren salaketa bere kantuetako oinarri sendoa den arren, Europakoak eta AEBetakoak ere bere gezien jomuga dira. «Afrikar kontinenteak jasaten dituen desberdintasunetako asko Europaren eta AEBen eredu sozialek izan duten eraginaren ondorio dira». Deskolonizazioa «oso gaizki» kudeatu zela eta horrek Afrikan eragin zuzena izan duela iritzi arren, ez du uste Kutik hori denik arazo guztien hazia: «Egoera honetara iristeko bertako gobernuen bidegabekeria erabakigarria izan da». 

Uztarketa heterodoxoa 

Femi Kuti ez da ezagun bihurtu bere abestien mezu hutsagatik. 1985ean Nigeriako Gobernuak bere aita atxilotu eta Kutik Egipto 80 taldearen gidaritza hartu zuenenetik, Afrikako doinuak Mendebaldeko erritmo garaikideekin modu oso heterodoxoan uztartu dituelako nabarmendu da musikari nigeriarra. Bere aitak jorratu zuen afro-beat-aren herentzia bere egin du, eta jazz-funk, hip-hop, soul eta pop doinuekin atondu du. 

Femi Kutik 1994an eman zuen nazioarterako lehenengo jauzia, Motown AEBetako soul disketxe mitikoarekin kontratu bat sinatu zuenean. Han disko bakar bat kaleratu zuen (Femi Kuti), baina bere oihartzuna ez zen musikariak espero zuena izan. Beste bost urte itxaron behar izan zuen bere izena Afrikako musikari laudatuenen artean aurkitzeko. Nolanahi ere, Shoki Shoki eta Fight to win (Irabazteko borrokatu) lanei esker, ikur bat bihurtu da Nigerian, Afrikan, eta Europan kokaturiko komunitate afrikarretan.Fela Kuti 1997an hil zen, eta gaur egun ere Nigeriako herri xehearen mito izaten segitzen du. Semeak ere goretsi egiten du: «Berari zor diot dena; musikalki, pertsonalki nahiz politikoki». Hala ere, onartzen du zaila egiten zaiola hartaz hitz egitea: «Handiegia da, eta gogoratzeko oroitzapen asko ditut; une on eta txarretako oroitzapenak». 

